
祭漅湖文

作者：盧思道　隋朝

581年

本作品收錄於《盧武陽集》

版本信息

維開皇元年十二月朔甲子，具位姓名遣某官，以清酌庶羞之饋，敬祭漅湖之靈，曰：

泱漭澄湖，南服之紀，斜通海甸，旁帶江汜，深過百仞，潤踰九里。彭蠡莫儔，具區非

擬。揚越不庭，多厯年紀。王師薄伐，六軍戾止。戒期指日，馬首欲東。常陰作沴，零

雨其濛。水氣朝合，天雲夜同。申之若霧，繼以嚴風。塗泥已甚，軌躅不通。有稽天罰，

用沮元戎。唯夫百神受職，水靈為大。皇王御宇，率土無外。當使日月貞明、天地交泰。

雨師止其淋瀝，雲將卷其蔚薈。東渡弋船，南聳雕斾。收尉佗之黃屋，納孫皓之青葢。

然後革車旋軫，戎卒凱歌。楚俘霧集，冀馬星羅。無德不報，有酒如河。神之聽之，斯

言匪蹉。

此隋朝作品在全世界都属于公有领域，因为作者逝世已经超过100年，且作品于1931年1

月1日之前出版。

